
Echiro yaito ekorokwa Tinga. Inkogenda echiro 

ekero chisukuru chisiekire. Nigo tokobogoria 

ebikabu n’emebuko ekero tokogenda echiro.

Intuagenda echiro egwiki eria yaeta. Nigo 

twachakerete ase ebikoroto bikoonigwa. Inkarora 

ebikororoto ebiya nyagetingiro buna ebia 

omwarimu Teresia.

Korwa abwo tokagenda ase chianga chiare 

koonigwa. Momura ominto, Mosoti akagorerwa 

eswenta ye riberera. Agatebia buna eyio nero 

agocha kobeka ekero ki’obokendu. 

Naende tokagenda ensemo y’amatunda. Tokagora 

amatunda amaororo, amatindogoro amo ne 

chiabokato.

Ake iga tokaigwa omonto ogoteba, “Ngoaka inde 

omonto”. Tokabwaterera mama bokongu. Mama 

agatotebia buna oyio n’ebarimo ende egoetanana 

echiro. 

Ebarimu eyio ekaminyoka mono. Egaika ase omonto 

orenge koonia chingori. Ekangusa eyemo na 

gotama bororo.

Omonyene chingori akamominyokia. Riria 

akominyoka akaiyeria rinoti ri’eribu. Inkarichora. 

Omomura onde agacha ang’e na inche. 

Akamonyerera buna imoe chibesa echio nere ang’e 

chimia ibere. Inkamokania.  Inkomotebia buna 

chibesa echio tichiri chiaye. 

Mama akaigwa inkomokwanera. Akamotebia atige 

kwebundisa oboibi. Omosae oyio agaonchoka na 

korimera gochia ase abanto gati.

Omonyene engori akairana.  Konye ebarimo 

yamoruteire engori yaye. Inkamoa ebesa 

yaye. Agantebia,“Imbuya mono omwana one, 

osesenigwe”.

Tokarwa abwo nakogenda gochia bosio. Tokagora 

ekabichi nyamabomba amo ne chinyanya chinyinge. 

Omoerio tokagora enyama y’eng’ombe. 

Togakora goetanana echiro. Tokagenda inka tore 

n’omogoko. Nigo twamanyete buna ingochia tore 

koria enyama ensambe marogoba.   

